
Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.




KHUTBAH PERTAMA

Saudara Muslimin yang dikasihi Allah swt

Sentiasalah kita mengabdikan diri kepada Allah swt dengan penuh
ketagwaan kepadaNya, mendidik diri dalam melaksanakan titah perintanNya

dan meninggalkan semua laranganNya.
Marilah kita bersama menghayati khutbah Jumaat hari ini yang bertajuk :

GENERASI MUDA PEWARIS KHAIRA UMMAH

Hadirin yang dirahmati Allah

Generasi muda, belia, remaja dan anak-anak merupakan aset berharga bagi
sesebuah masyarakat. Mereka adalah kumpulan pelapis yang bakal
meneruskan kepimpinan dan agenda pembangunan umat pada masa

mendatang.

Usia remaja dan zaman muda adalah suatu peringkat terbaik dalam
kehidupan seseorang yang dipenuhi dengan kekuatan fizikal dan minda,

kecerdasan intelek, kesihatan dan kesejahteraan.



Rasulullah saw bersabda:

Maksudnya: Seorang mukmin yang kuat itu lebih baik dan lebih dicintai
Allah daripada mukmin yang lemah. Tapi pada setiap mereka ada
kebaikannya. Kerana itu, bersungguhlah dalam segala perkara yang
bermanfaat, mohonlah pertolongan daripada Allah swt dan janganlah

berputus asa.
(Hadis Riwayat Muslim)
Hadirin yang dikasihi,

Kemajuan sesebuah negara dan kecemerlangan sesuatu masyarakat dilihat
pada penglibatan para pemudanya dalam membina kejayaan. Manakala
apabila para pemuda dan pemudinya lemah dan lesu, negara bakal mundur

dan mereka menjadi beban kepada masyarakat.

Dalam lipatan sejarah, menyaksikan tokoh-tokoh pemuda seperti Saidina Ali
bin Abi Talib RA, Usamah bin Zaid RA, Sultan Muhammad al-Fateh dan lain-
lain telah menyumbang kepada kegemilangan Islam dan umatnya melalui
kebijaksanaan, sumbangan idea dan usaha mereka kepada ummah. Mereka
ini sangat kasih kepada agama sehingga sanggup berkorban jiwa dan raga

untuk Islam.

Wahai semua pemuda Islam : bersedialah untuk terus memikul
tanggungjawab masyakarat dalam membina kehebatan dan memberikan

sumbangan tenaga bagi menjayakan kehebatan negara ini.



Sidang jumaat yang dimuliakan,

Hari ini, sebahagian pemuda dan pemudi telah menunjukkan kejayaan dan
sumbangan kepada negara dalam pelbagai aspek antaranya bidang sukan,
pendidikan dan keusahawanan. Namun begitu, masih terdapat segelintir
yang alpa dan tiada halatuju hidup. Ada dalam kalangan anak muda yang
menjadikan kehidupan semata-semata bagi memenuhi keinginan nafsu
sahaja, lalu tidak mempedulikan suruhan atau larangan Allah swt. Mereka
juga tidak memikirkan tentang nasib keluarga sendiri, apatah lagi
masyarakat atau bangsa mereka yang memerlukan tenaga dan idea
mereka.Sebenarnya, Allah Yang Maha Kuasa telah menciptakan semua

kita untuk tujuan yang amat mulia.

FirmanNya dalam surah al-Zariyat ayat 56 :

Maksudnya : Dan (ingatlah) Aku tidak menciptakan jin dan manusia

melainkan untuk mereka menyembah dan beribadat kepadaKu.

Para muslimin sekalian,

Kemajuan dan kejayaan hidup sebenar adalah berpaksikan kepada acuan
agama yang diredai oleh Allah. Adalah amat malang lagi mendukacitakan
apabila pembentukan sahsiah diabaikan dan nilai yang bertentangan

dengan ajaran dan dasar Islam itu dijadikan prinsip dalam kehidupan.

Sedarkah diri kita bahawa Allah SWT sering kali mengaitkan keimanan
dengan amalan soleh?. Keduanya adalah saling berkaitan yang tidak dapat
dipisahkan antara satu sama lain.



Firman Allah swt dalam surah Hud ayat 23:

Maksudnya : Sesungguhnya orang-orang yang beriman dan mengerjakan
amal yang soleh, serta tunduk taat menunaikan ibadat kepada Tuhan
mereka dengan khusyuk, mereka itulah ahli Syurga, mereka kekal di

dalamnya.

Muslimin yang berbahagia,

Bagi melahirkan pemuda-pemudi yang hebat dan menjadi harapan
masyarakat, semua pihak, seperti ibu bapa, guru dan golongan dewasa
perlu berperanan dalam mendidik, memantau dan memberi sokongan
terhadap golongan muda. Dekatilah dan bersahabatlah dengan mereka

dengan penuh hikmah dan tunjukkanlah contoh teladan yang baik.

Mudah-mudahan lahirlah generasi pemuda pemudi Islam yang hebat dan
dapat menyumbang kepada agama, bangsa dan negara. Bersama kita

membina generasi muda pewaris khaira ummabh.

Maksudnya: Kami ceritakan kepadamu hal mereka dengan benar;
sesungguhnya mereka itu pemuda yang beriman kepada Tuhan mereka,

dan Kami tambahi mereka dengan hidayah petunjuk.

(Surah al-Kahfi: 13)

KHUTBAH KEDUA

Khatib menyeru kepada sidang jumaat sekalian, marilah sama-sama kita

imarahkan masjid ini dengan menunaikan solat berjemaah. Sesungguhnya

solat berjemaah mempunyai banyak fadhilat dan hikmahnya.

Justeru, janganlah tuan-tuan menangguh-nangguhkan untuk datang ke
masjid. Bawalah anak-anak kita, ajaklah jiran tetangga dan ahli qaryah kita
untuk sama-sama mengimarahkan masjid ini. Mudah-mudahan usaha kita
ini mendapat rahmat, keampunan dan keredhaan daripada Allah di dunia

dan akhirat.

Marilah kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah,

Teguhkanlah Iman kami dalam menempuh segala mehnah dan ujianMu,
Kekalkanlah keamanan, keselamatan dan kesejahteraan kepada negara
kami Malaysia dan negeri kami Terengganu Darul Iman, Jadikan negeri kami
ini negeri yang aman. Jauhi negeri kami daripada sebarang musibah,

perpecahan dan huru hara.

Ya Allah,

Cemerlangkanlah pendidikan anak-anak kami, Tambahkanlah ilmu yang
bermanfaat kepada mereka, suburkanlah jiwa mereka dengan akhlak yang
mulia dan terpuji, Jadikanlah anak-anak kami pemimpin dalam kalangan

orang yang bertakwa.

Ya Allah,

Anugerahilah keberkatan kepada para pembayar zakat dan pewakaf
MAIDAM. Semoga Allah SWT mengurniakan ganjaran ke atas apa yang
diberikan dan memberi keberkatan ke atas harta yang berbaki.



Ya Allah,

Anugerahkan pertolongan dan bantuanMu untuk saudara kami di palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi baitul maqdis dan seluruh

saudara kami disana.

Amiin amiiin Ya Rabbal alamin.

